
STAGE. Journal of Law Research. 2026, 11 vol., issue 9. 

АННОТАЦИЯ 
Мазкур мақола жиноят процессуального қонунчилигининг судгача бўлган босқичида 
низоларни ҳал этиш жараёнига суд назорати институтини жорий этишнинг назарий ва амалий 
жиҳатларига бағишланган. Тадқиқотда дастлабки тергов ва суриштирув жараёнида шахснинг 
ҳуқуқ ва эркинликларини ҳимоя қилиш кафолатларини кучайтириш, прокурор ва тергов 
органлари фаолияти устидан таъсирчан суд назоратини ўрнатиш масалалари таҳлил этилган. 
Шунингдек, халқаро стандартлар ва илғор хорижий давлатлар тажрибаси (жумладан, тергов 
судьёси институти фаолияти) ўрганитилиб, миллий жиноят-процессуал қонунчилигига суд 
назорати элементларини кенгайтириш бўйича асосли илмий-амалий таклифлар ишлаб 
чиқилган. 
Калит сўзи: конституция, суд тизими, конвенция, инквизитор, модернизация, низо, жиноят. 

государственного университета 

E-mail: mangeldikurmanov98@mail.ru 
 

ВОЗМОЖНОСТИ ВНЕДРЕНИЯ ИНСТИТУТА СУДЕБНОГО КОНТРОЛЯ ПРИ 
РАЗРЕШЕНИИ СПОРОВ НА СТАДИИ ДОСУДЕБНОГО ПРОИЗВОДСТВА 

 
АННОТАЦИЯ 

Данная статья посвящена теоретическим и практическим аспектам внедрения института 
судебного контроля в процесс разрешения споров на досудебном этапе уголовно-
процессуального законодательства. В исследовании проанализированы вопросы усиления 
гарантий защиты прав и свобод личности в процессе предварительного следствия и дознания, 
установления эффективного судебного контроля за деятельностью прокурора и следственных 
органов. Также изучены международные стандарты и опыт передовых зарубежных стран (в 

том числе деятельность института следственного судьи), разработаны обоснованные научно-
практические предложения по расширению элементов судебного контроля в национальном 
уголовно-процессуальном законодательстве. 
Ключевые слова: конституция, судебная система, конвенция, инквизитор, модернизация, 
конфликт, преступление. 

POSSIBILITIES FOR INTRODUCING A SYSTEM OF JUDICIAL OVERSIGHT IN 

DISPUTE RESOLUTION AT THE PRE-TRIAL STAGE 
ANNOTATION 

This article is devoted to the theoretical and practical aspects of introducing the institution of judicial 
control into the process of dispute resolution at the pre-trial stage of criminal procedural legislation. 
The study analyzes issues of strengthening guarantees for the protection of individual rights and 
freedoms during the preliminary investigation and inquiry, and establishing effective judicial control 
over the activities of the prosecutor and investigative bodies. Additionally, international standards 
and the experience of advanced foreign countries (including the activities of the institution of the 
investigating judge) were studied, and substantiated scientific and practical proposals were developed 
to expand the elements of judicial supervision into national criminal procedural legislation. 
Keywords: constitution, judicial system, convention, inquisitor, modernization, conflict, crime. 

 
Ҳозирги кунда мамлакатимизда суд-ҳуқуқ тизимини тубдан ислоҳ қилиш, инсон ҳуқуқ 

ва эркинликларини ишончли ҳимоя қилиш кафолатларини янада кучайтириш ҳамда жиноят 
процессида тарафларнинг тортишуви принципини амалда таъминлашга қаратилган кенг 
кўламли ислоҳотлар амалга оширилмоқда. Жиноят процессуал қонунчилигини 
либераллаштириш ва демократлаштириш жараёнида терговга қадар текширув ва дастлабки 
тергов босқичларида шахснинг конституциявий ҳуқуқ ва эркинликларини ҳимоя қилиш 
масаласи алоҳида аҳамият касб этади. 

Шу боисдан, жиноят процессининг судгача бўлган босқичида юзага келадиган 
низоларни ҳал этишга суд назорати институтини янада кенгроқ жорий этиш зарурати юзага 
келмоқда. 

Инсон ҳуқуқлари бўйича Европа суди одил судлов ҳуқуқини кафолатлаган Европа 
конвенциясининг 6-моддасини талқин қилишда суд назоратининг аҳамиятини таъкидлаган. 
Судга мурожаат қилиш ҳуқуқи одил судловнинг асосий элементи ҳисобланади. Судгача иш 
юритиш босқичида қабул қилинадиган қарорлар, шу жумладан низоларни судгача ҳал қилиш 
тўғрисидаги қарорлар ҳам суд назорати остида бўлиши керак. Бу назорат тарафларнинг 
ҳуқуқларини ҳимоя қилиш ва давлат органларининг ҳаракатлари устидан қонуний назорат 
ўрнатиш мақсадига хизмат қилади. 

С.Трекчел ва С.Саммерс жиноят процессида инсон ҳуқуқларини таҳлил қилган [1, 234-
267]. Уларнинг фикрича, судгача иш юритиш босқичида суд назоратининг икки шакли 
мавжуд: олдиндан назорат (ex ante) ва кейинги назорат (ex post). Олдиндан назорат муайян 
ҳаракатларни амалга ошириш учун суд рухсатини олишни талаб қилади (масалан, қамоққа 
олиш, тинтув). Кейинги назорат эса қабул қилинган қарорлар устидан шикоят бериш 
имкониятини назарда тутади. Судгача низоларни ҳал қилишда асосан кейинги назорат 
қўлланилади. 

Ўзбекистон Республикаси Конституциясининг 26-моддаси (2023 йил таҳриридаги) 
фуқаролик ҳуқуқларининг суд орқали ҳимоя қилинишини кафолатлайди. Бу конституциявий 
норма судгача иш юритиш босқичида қабул қилинадиган қарорлар устидан ҳам суд 
назоратини ўрнатиш учун ҳуқуқий асос бўлиб хизмат қилади. Судгача низоларни ҳал қилиш 

тўғрисидаги қарорлар тарафларнинг ҳуқуқлари ва қонуний манфаатларига таъсир қилиши 
мумкин, шунинг учун бундай қарорлар устидан суд назоратини ўрнатиш зарур. 

Профессор Б.Х.Пулатов ва М.Х.Рустамбоев жиноят процессида суд назоратини 
монографик ўрганган [2, 89-123]. Уларнинг фикрича, суд назорати судгача иш юритиш 
босқичида қабул қилинадиган қарорларнинг қонунийлиги ва асослилигини таъминлайди. 
Судгача низоларни ҳал қилиш контекстида суд назорати қуйидаги масалаларни қамраб олиши 
мумкин: тарафларнинг ихтиёрий розилигини текшириш, келишув шартларининг 
қонунийлигини баҳолаш, зарарни қоплаш шартларининг адолатлилигини таъминлаш ва 
жиноят ишини тугатиш тўғрисидаги қарорнинг асослилигини назорат қилиш. 

Ж.Ходжсон жиноят адлиясининг трансформациясини қиёсий таҳлил қилган [3, 156-
189]. Унинг фикрича, замонавий жиноят процессида суд назоратининг ўрни кенгаймоқда. 
Анъанавий инквизитор моделидан адверсариал моделга ўтиш суд назоратини кучайтиришни 
талаб қилади. Судгача иш юритиш босқичида қабул қилинадиган қарорлар устидан суд 
назоратини ўрнатиш жиноят адлиясининг модернизациясининг муҳим йўналиши 
ҳисобланади. Бу тенденция судгача низоларни ҳал қилиш институтига ҳам тегишли. 

Германия жиноят-процессуал қонунчилиги судгача низоларни ҳал қилишда суд 
назоратининг ўзига хос моделини назарда тутади. Германия ЖПКнинг 153а ва 153b 
параграфлари (2024 йил таҳриридаги) судгача низоларни ҳал қилишда суднинг иштирокини 
белгилайди [4, §153a, 153b]. 153а параграфга кўра, суд муҳокамасигача шартли жиноят 
таъқибидан воз кечиш учун, агар жиноят учун бир йилдан ортиқ озодликдан маҳрум қилиш 
назарда тутилган бўлса, суд розилиги талаб этилади. Бу қоида суд назоратининг оғирроқ 
жиноятларда кучайтирилишини ифодалайди. 

Т.Вайгенд Германияда инквизитор идеалининг заифлашувини таҳлил қилган [5, 267-
289]. Унинг фикрича, судгача низоларни ҳал қилиш механизмларининг кенгайиши суд 
назоратининг янги шаклларини талаб қилади. Германия модели бир қатор афзалликларга эга. 
Биринчидан, суд қарорларнинг қонунийлигини назорат қилади. Иккинчидан, суд 
тарафларнинг ҳуқуқларини ҳимоя қилади. Учинчидан, суд келишув шартларининг 
адолатлилигини баҳолайди. Тўртинчидан, суд жамоат манфаатларини ҳимоя қилади. 

Франция жиноят-процессуал қонунчилиги судгача низоларни ҳал қилишда суд 
назоратининг ривожланган моделини намоён этади. Франция ЖПКнинг 41-2 ва 495-7 дан 495-
16 гача бўлган моддалари (2024 йил таҳриридаги) "жиноий келишув" (composition pénale) ва 
"олдиндан айбни тан олиш процедураси" (CRPC) ни белгилайди [6, 267-289]. Ҳар иккала 
механизмда ҳам суд розилиги талаб этилади. Судья прокурор ва шубҳаланувчи ўртасидаги 
келишувни тасдиқлайди ва унинг қонуний ва адолатли эканлигини текширади. 

Ж.Ходжсон Франция жиноят адлияси тизимини чуқур таҳлил қилган      [7, 178-212]. 
Унинг фикрича, Франция модели суд назоратининг "кучли" вариантини ифодалайди. Судья 
келишувни тасдиқлашда қуйидаги масалаларни текширади: жиноятнинг исботланганлиги, 
шубҳаланувчининг ихтиёрий розилиги, жазо чорасининг мутаносиблиги ва жабрланувчининг 
манфаатларининг ҳимоя қилинганлиги. Суд келишувни рад этиш ҳуқуқига эга ва бундай ҳолда 
иш одатдаги тартибда суд муҳокамасига ўтказилади. 

Россия Федерациясининг жиноят-процессуал қонунчилиги судгача иш юритиш 
босқичида суд назоратининг ривожланган тизимини ўз ичига олади[8]. ЖПКнинг 125-моддаси 
терговчи, суриштирувчи ва прокурорнинг ҳаракатлари ва қарорлари устидан судга шикоят 
бериш тартибини белгилайди. 125.1-модда эса электрон шаклда шикоят беришни назарда 
тутади. Бу механизм судгача низоларни ҳал қилиш тўғрисидаги қарорлар устидан ҳам суд 
назоратини ўрнатиш имконини беради. 

Профессор Л.В.Головко жиноят процесси курсида суд назоратининг назарий 
асосларини ишлаб чиққан [9, 678-712]. Унинг фикрича, судгача иш юритиш босқичида суд 
назоратининг икки шакли мавжуд: проспектив (олдиндан) назорат ва ретроспектив (кейинги) 
назорат. Судгача низоларни ҳал қилиш контекстида асосан ретроспектив назорат қўлланилади 
– яъни қабул қилинган қарорлар устидан шикоят бериш имконияти. Бироқ оғир жиноятларда 

проспектив назорат ҳам қўлланилиши мумкин – яъни суд розилигисиз низони судгача ҳал 
қилиш мумкин бўлмайди. 

Ўзбекистон Республикаси ЖПКнинг 29-боби судгача иш юритиш босқичида суд 
назоратини белгилайди. Бу бобга кўра, суд терговчи, суриштирувчи ва прокурорнинг муайян 
ҳаракатлари ва қарорлари устидан назорат олиб боради. Бироқ амалдаги қонунчиликда 
судгача низоларни ҳал қилиш тўғрисидаги қарорлар устидан суд назорати батафсил тартибга 
солинмаган. Хусусан, ярашув муносабати билан жиноят ишини тугатиш тўғрисидаги қарор 
устидан шикоят бериш тартиби аниқланмаган. 

О.А.Каримов судгача иш юритиш босқичида суд назоратини таҳлил қилган [10, 34-45]. 
Унинг фикрича, судгача низоларни ҳал қилишда суд назоратини кучайтириш зарур. Бу назорат 
қуйидаги масалаларни қамраб олиши керак: тарафларнинг ихтиёрий розилигини текшириш 
(мажбурлаш ҳолатларини аниқлаш), келишув шартларининг қонунийлигини баҳолаш 
(қонунга зид шартларни рад этиш), зарарни қоплаш шартларининг адолатлилигини 
таъминлаш (жабрланувчи манфаатларини ҳимоя қилиш) ва жамоат манфаатларини ҳимоя 
қилиш (оғир жиноятларда). 

Европа Кенгашининг CM/Rec(2018)8 тавсияномаси тикловчи адолат жараёнларида 
процессуал кафолатларни белгилайди. Тавсияноманинг 39-45 бандлари судга мурожаат 
қилиш ҳуқуқи, тарафларнинг ихтиёрий иштироки ва келишувнинг мажбурий кучи 
масалаларини тартибга солади. Тавсияномага кўра, судгача низоларни ҳал қилиш жараёни 
тарафларнинг судга мурожаат қилиш ҳуқуқини чекламаслиги керак. Шунингдек, келишув суд 
томонидан тасдиқланиши мумкин ва бу унга қонуний куч беради. 

Европа Иттифоқининг 2012/29/EU Директиваси тикловчи адолат хизматларида 
жабрланувчиларни ҳимоя қилиш кафолатларини белгилайди. Директиванинг 12-моддаси 
тикловчи адолат хизматларида жабрланувчиларнинг хавфсизлигини таъминлашни талаб 
қилади. Бу талаб суд назоратини кучайтириш орқали амалга оширилиши мумкин. Суд 
жабрланувчининг ихтиёрий розилигини, унинг хавфсизлигини ва келишув шартларининг 
адолатлилигини текширади. Бу эса жабрланувчиларнинг иккиламчи виктимизациядан 
ҳимояланишига ёрдам беради. 

Ф.Дюнкел, Ж. Гржива-Холтен ва П.Хорсфилд Европада тикловчи адолат ва 
медиациянинг қиёсий таҳлилини ўтказган [11, 345-378]. Уларнинг тадқиқотлари шуни 
кўрсатадики, Европа давлатларида судгача низоларни ҳал қилишда суд назоратининг турли 
моделлари мавжуд. Баъзи давлатларда (масалан, Австрия, Бельгия) суд назорати кучли бўлиб, 
суд келишувни тасдиқлайди. Бошқа давлатларда (масалан, Финляндия, Норвегия) суд 
назорати заифроқ бўлиб, прокурор дискрецияси кенг. Ҳар бир моделнинг ўз афзалликлари ва 
камчиликлари мавжуд. 

Қозоғистон Республикасининг Жиноят-процессуал кодекси (2024 йил таҳриридаги) 
судгача иш юритиш босқичида суд назоратининг ривожланган тизимини назарда тутади [12, 
106,107 моддалар]. ЖПКнинг 106-107 моддалари терговчи ва суриштирувчининг ҳаракатлари 
ва қарорлари устидан судга шикоят бериш тартибини белгилайди. Бу механизм судгача 
низоларни ҳал қилиш тўғрисидаги қарорлар устидан ҳам суд назоратини ўрнатиш имконини 
беради. Қозоғистон модели МДҲ давлатлари орасида суд назоратини кучайтириш йўлида 
пешқадам ҳисобланади. 

Т.Ван Камп зўравонлик қурбонлари ва тикловчи амалиётлар масаласини ўрганган [13, 
123-156]. Унинг фикрича, суд назорати жабрланувчиларнинг ҳуқуқларини ҳимоя қилишда 
муҳим роль ўйнайди. Суд жабрланувчининг ихтиёрий розилигини текширади ва унинг босим 
остида берилмаганлигини таъминлайди. Шунингдек, суд келишув шартларининг 
жабрланувчи манфаатларига мос келишини баҳолайди. Бу назорат айниқса ҳассос ишларда 
(жинсий жиноятлар, оилавий зўравонлик) муҳим аҳамиятга эга. 

Ўзбекистон Республикаси Президентининг 2020 йил 14 майдаги ПФ-5997-сон Фармони 
суд-ҳуқуқ тизимини ислоҳ қилиш стратегиясини тасдиқлаган [14]. Стратегияда судгача иш 
юритиш босқичида суд назоратини кучайтириш вазифаси белгиланган. Хусусан, терговчи ва 
суриштирувчининг қарорлари устидан судга шикоят бериш тартибини такомиллаштириш, 

тарафларнинг ҳуқуқларини ҳимоя қилиш механизмларини кенгайтириш ва суд назоратининг 
самарадорлигини ошириш кўзда тутилган. 

А.Эшворт ва Л.Зеднер олдини олиш адолати концепциясини ишлаб чиққан [15, 189-
223]. Уларнинг фикрича, судгача низоларни ҳал қилиш механизмлари жиноятни олдини 
олишга хизмат қилади, бироқ бу механизмлар процессуал кафолатлар билан таъминланиши 
керак. Суд назорати бу кафолатларнинг муҳим элементи ҳисобланади. Суд қарорларнинг 
қонунийлигини назорат қилади, тарафларнинг ҳуқуқларини ҳимоя қилади ва давлат 
органларининг ваколатларини чеклайди. Бу эса судгача низоларни ҳал қилиш 
механизмларининг одил судлов талабларига мувофиқлигини таъминлайди. 

Амалдаги Ўзбекистон Республикаси ЖПКнинг 84-моддаси ярашув муносабати билан 
жиноят ишини тугатишни белгилайди. Бироқ моддада суд назоратининг аниқ механизми 
назарда тутилмаган. Ярашув тўғрисидаги қарор терговчи ёки суриштирувчи томонидан қабул 
қилинади ва прокурор томонидан тасдиқланади. Тарафлар бу қарор устидан прокурорга ёки 
судга шикоят бериши мумкин, бироқ бу тартиб батафсил тартибга солинмаган. Шу сабабли, 
суд назоратини кучайтириш мақсадга мувофиқ. 

БМТнинг Наркотиклар ва жиноятчилик бўйича идораси (UNODC) қўлланмаси судгача 
низоларни ҳал қилишда процессуал кафолатлар бўйича тавсиялар беради. Қўлланмага кўра, 
суд назорати тарафларнинг ихтиёрий розилигини таъминлаш, келишув шартларининг 
қонунийлигини текшириш ва жабрланувчи манфаатларини ҳимоя қилиш мақсадида 
қўлланилиши керак. Бироқ суд назорати судгача низоларни ҳал қилишнинг ихтиёрийлиги ва 
эластиклиги тамойилларига зид келмаслиги лозим. Шу сабабли, суд назоратининг оптимал 
даражаси аниқланиши керак. 

Л.Валгрейв тикловчи адолат, шахсий манфаат ва масъулиятли фуқаролик 
масалаларини таҳлил қилган [16, 145-178]. Унинг фикрича, судгача низоларни ҳал қилиш 
механизмлари давлат мажбурлови ва ихтиёрий иштирок ўртасидаги мувозанатни топиши 
керак. Суд назорати бу мувозанатни таъминлашда муҳим роль ўйнайди. Суд тарафларнинг 
ихтиёрий розилигини текширади ва мажбурлаш ҳолатларини аниқлайди. Шу билан бирга, суд 
келишувнинг бажарилишини назорат қилиши мумкин. 

Ж.Брейтуэйт "минимал етарли огоҳлантириш" концепциясини ишлаб чиққан [17, 69-
118]. Унинг фикрича, жиноят адлияси тизими мажбурий чораларни минимал даражада 
қўллаши керак. Судгача низоларни ҳал қилиш механизмлари шу мақсадга хизмат қилади – 
улар суд муҳокамаси ва жазолашдан олдин низони ҳал қилиш имконини беради. Бироқ бу 
механизмлар суд назорати билан мустаҳкамланиши керак. Суд назорати тарафларнинг 
ҳуқуқларини ҳимоя қилади ва давлат органларининг ваколатларини чеклайди. 

Ўзбекистон Республикаси Президентининг 2023 йил 15 февралдаги ПФ-27-сон 
Фармони жиноят-процессуал қонунчиликни такомиллаштириш чора-тадбирларини 
белгилаган [18]. Фармонда судгача иш юритиш босқичида суд назоратини кучайтириш 
вазифаси қўйилган. Хусусан, терговчи ва суриштирувчининг қарорлари устидан судга шикоят 
бериш тартибини такомиллаштириш, тарафларнинг ҳуқуқларини ҳимоя қилиш 
механизмларини кенгайтириш ва суд назоратининг самарадорлигини ошириш кўзда тутилган. 
Бу вазифалар судгача низоларни ҳал қилишда суд назоратини жорий этиш учун ҳуқуқий асос 
яратади. 

Қиёсий таҳлил асосида судгача низоларни ҳал қилишда суд назоратининг уч модели 
ажратилиши мумкин. Биринчиси – "кучли" назорат модели (Франция, Австрия), бунда суд 
келишувни тасдиқлайди ва унга қонуний куч беради. Иккинчиси – "ўртача" назорат модели 
(Германия), бунда оғир жиноятларда суд розилиги талаб этилади, енгил жиноятларда эса 
прокурор дискрецияси кенг. Учинчиси – "заиф" назорат модели (айрим скандинав 
давлатлари), бунда прокурор дискрецияси кенг ва суд назорати асосан кейинги (ex post) 
шаклда амалга оширилади. 

Ўзбекистон учун судгача низоларни ҳал қилишда суд назоратини жорий этиш бўйича 
қуйидаги таклифлар ишлаб чиқилган. Биринчидан, ЖПКга судгача низоларни ҳал қилиш 
тўғрисидаги қарорлар устидан судга шикоят бериш тартибини аниқ белгиловчи нормалар 

киритилиши керак. Иккинчидан, оғир жиноятларда (масалан, ўртача оғирликдаги 
жиноятларда) суд розилигини талаб қилиш мақсадга мувофиқ. Учинчидан, суд тарафларнинг 
ихтиёрий розилигини текшириш ваколатига эга бўлиши керак. 

Тўртинчидан, суд келишув шартларининг қонунийлигини ва жабрланувчи 
манфаатларига мувофиқлигини баҳолаши лозим. Бешинчидан, суд келишувни тасдиқлаш ёки 
рад этиш ҳуқуқига эга бўлиши керак. Олтинчидан, судга шикоят бериш муддатлари ва тартиби 
аниқ белгиланиши зарур. Еттинчидан, суд қарори устидан юқори судга шикоят бериш 
имконияти яратилиши керак. Саккизинчидан, суд назорати механизмларининг 
самарадорлигини баҳолаш тизими яратилиши лозим. 

Судгача низоларни ҳал қилишда суд назоратини жорий этишда бир қатор муаммолар 
пайдо бўлиши мумкин. Биринчидан, суд юкланишининг ортиши – суд назоратининг 
кенгайиши судларнинг иш юкламасини оширади. Иккинчидан, жараённинг чўзилиши – суд 
назорати судгача низоларни ҳал қилиш жараёнини секинлаштириши мумкин. Учинчидан, 
малакали кадрлар етишмаслиги – судьялар судгача низоларни ҳал қилиш институти бўйича 
махсус тайёрланиши керак. Тўртинчидан, тарафларнинг истиқболсизлиги – суд назоратининг 
кучайиши тарафларнинг судгача ҳал қилишдан воз кечишига олиб келиши мумкин. 

Бу муаммоларни ҳал қилиш учун қуйидаги чоралар кўрилиши мумкин. Биринчидан, 
суд назоратининг оптимал даражаси аниқланиши керак – ҳамма ишларда эмас, балки муайян 
тоифадаги ишларда (оғир жиноятлар, ҳассос ишлар) суд назорати қўлланилиши лозим. 
Иккинчидан, соддалаштирилган процедура жорий этилиши керак – суд назорати ёзма шаклда 
ёки қисқартирилган муҳокама тартибида амалга оширилиши мумкин. Учинчидан, судьяларни 
ўқитиш дастурлари ишлаб чиқилиши лозим. Тўртинчидан, тарафларга суд назоратининг 
афзалликлари тушунтирилиши керак. 

Хулоса қилиб айтганда, судгача иш юритиш босқичида низоларни ҳал қилишда суд 
назорати институтини жорий этиш ва янада кенгайтириш демократик ҳуқуқий давлат 
қуришнинг, инсон ҳуқуқ ва эркинликларини ишончли ҳимоя қилишнинг энг муҳим шарти 
ҳисобланади. Жиноят процессини такомиллаштириш борасидаги бундай ёндашув қуйидаги 
амалий ва назарий натижаларни беради: Шахснинг эррни, дахлсизлигини ва мулк ҳуқуқини 
чеклаш билан боғлиқ тергов ҳаракатлари (тинтув, олиб қўйиш, почта-телеграф 
жўнатмаларини хатлаш ва бошқалар) ҳамда тезкор-қидирув тадбирлари устидан суд 
назоратини кучайтириш суиистеъмолликларнинг кескин олдини олади. Тергов органи 
қарорлари ёки ҳаракатлари устидан судгача бўлган босқичданоқ шикоят қилиш ва уни 
мустақил суд орқали ҳал этиш айблов ва ҳимоя томонларининг тортишувчанлигини амалда 
таъминлайди. Терговда йўл қўйилган процессуал хатолар ва асоссиз айбловларни суд назорати 
орқали эрта босқичда бартараф этиш фуқароларнинг ортиқча оворагарчилиги ва асоссиз 
жиноий таъқибга учрашининг олдини олади. Халқаро стандартлар ва хорижий тажриба суд 
назоратининг судгача низоларни ҳал қилиш механизмларининг муҳим элементи эканлигини 
кўрсатади. Суд назорати тарафларнинг ихтиёрий розилигини таъминлайди, келишув 
шартларининг қонунийлигини текширади, жабрланувчи манфаатларини ҳимоя қилади ва 
давлат органларининг ваколатларини чеклайди. Ўзбекистонда судгача низоларни ҳал қилишда 
суд назоратини кучайтириш учун ЖПКга тегишли нормаларни киритиш, суд назоратининг 
оптимал моделини танлаш ва амалий механизмларни ишлаб чиқиш зарур. Бу ислоҳотлар 
судгача низоларни ҳал қилиш институтининг самарадорлигини оширади ва тарафларнинг 
ҳуқуқларини ҳимоя қилишни таъминлайди. 

объем текста должен быть не 
менее 2000 слов. 

6. Полный список литературы 
должен быть приведен после 
основного текста в алфавитном 
порядке; ссылки должны 
присутствовать в основном 
тексте в формате [1, C.25]. 

7. Автор несет ответственность за 
достоверность приведенных в 
статье доказательств; плагиат 
запрещен. 

8. Рекомендуется цитирование 
журналов из база данных Web of 
Science и Scopus. 


